
“И моңлы, нурлы Тукай !”
Мәктәпкә әзерлек төркемендә Габдулла Тукайның 125 еллыгына

Максат: 
1. Мәктәпкәчә яшьтәге балаларга бөек шагыйрь Габдулла Тукайның тормыш юлын, шигырьләрен өйрәтүне дәвам итү. 

2. Иҗади сәләтләрен, сөйләм телен үстерү. 

3. Шагыйрь иҗатына мәхәббәт, хөрмәт тәрбияләүне дәвам итү.

Җиһазлау: Г.Тукай портреты, әсәрләренә иллюстрацияләр, урман күренеше өчен агачлар, куаклар, чәчәкләр, алтын тарак, бүре маскасы, капчык.
Катнашучылар: Алып баручы, Шүрәле, Су анасы, Малай, Кәҗә, Сарык, 3 бүре, балалар.
Кичәнең барышы:

“Тәфтиләү” көе яңгырый. Бәйрәмчә киенгән балалар залга үтәләр. 

1 бала: Бар күңеллелек дөньяда, бар бер ямь бүген, Нәрсәдәндер? Мин беләм! Бәйрәм бүген, бәйрәм бүген! 

Алып баручы: Хәерле көн балалар! Нинди бәйрәм соң бүген? Залга моңлы көйләр агыла, йөзегездә шат елмаю балкый. 

2 бала:   Илдә кояш, җирдә кояш, 

Тукай көне канат җәйгән. 

Бәйрәм бүген, бәйрәм бүген, 

Тукай көне – безнең бәйрәм! 

3 бала:  Ямьле язлар белән бергә 

Дөньяга килгән Тукай. 

Ул һаман да безнең белән, 

Ул һаман да яшь бугай. 

Алып баручы: Күрәм, дусларым, ямьле язның матур бер көнендә сез бирегә бөек шагыйрь Габдулла Тукайны искә алырга, аның туган көнен – 125 еллыгын бәйрәм итәргә җыелгансыз. Тукай – халкыбызның сөекле шагыйре. Аның туган көнен бөтен татар халкы билгеләп үтә. Тукайның шигырьләре, әкиятләре кечкенәдән белем алырга, эш сөяргә, табигатьне сакларга, туган җиребезне, туган телебезне яратырга чакыра. Без дә бүген шул шигырьләрне, әкиятләрне искә төшерербез.

Балалар Г.Тукай сүзләренә А.Монасыйпов язган “Безнең авыл” җырын башкаралар.
Алып баручы:    Иң матур җир кайда? - дисез, 

Билгеле: Кырлай җире. 

Барча әкият геройлары 

Кырлайда туган инде. 

Су анасы, Шүрәлеләр 

Ел да җыела бире. 

Җыелмас иде, Кырлай шул 

Аларның туган җире.
Сәхнәләштерелгән өзек. Йөгерә-йөгерә малай килеп чыга. 

Малай: И явыз карчык! 
Тарагыңнан коры калдың! 

Елап Су анасы килеп керә: 

– Качма! Качма! Тукта, тукта, и карак! 
Ник аласың син аны, ул бит минем алтын тарак. 

Малай йөгереп чыгып китә. Су анасы тирә-ягына карана, балалар янына килеп сорый: 

– Синме минем таракны урладың? Синме? Кая соң ул? 

Алып баручы: Тукта, тукта нәрсә эзлисең син? Кем соң син? 

Су анасы: Су анасы мин. Алтын тарагымны бер малай урлады. Чәчләремне ни белән тарыйм инде хәзер? Сезнең арагызга качкандыр әле. Күрсәтегез миңа ул каракны! 

Алып баручы: Тынычлан, Су анасы. Безнең балалар арасында караклар юк. Ул малай моннан узып китте, эзләп кара әле.

“Су анасы” җырлы-биюле уенын уйнау. Балалар түгәрәккә басалар, Су анасы уртада кала. Аның күзләрен яулык белән бәйлиләр. Балалар җырлый-җырлый әйләнәләр. Җыр туктауга Су анасы бармагы белән кемгә төртеп күрсәтә, шуны танырга тиеш була. 

Су анасы, су анасы, 

Су анасын күр әле. 

Каршыңда кем басып тора, 

Ялгышмыйча әйт әле. 

Уен вакытында балалар арасына Карак малай килеп керә. Су анасы аны танып ала: 

– Менә ул! Минем тарагымны урлаучы карак шушы инде ул. 

Алып баручы: Балалар, бу малай нинди начарлык эшләгән соң? Аны нишләтәбез инде, Су анасы? 
Су анасы: Балаларның бәйрәмен бозып, кәефне бетереп йөрмәсен монда, куып җибәрергә кирәк аны.

Малай: Юк, юк, мин урламадым, 
Мин андый малай түгел, 
Кызыксам да тимәм башка, 
Мин карак малай түгел. 
– Кичер мине, Су анасы, мин гаебемне аңладым. (Таракны Су анасына бирә) 
– Миңа бәйрәмдә калырга рөхсәт итегез әле, балалар! Рәхмәт сезгә! Яңадан кеше әйберсенә кызыкмам, сорамыйча алмаска сүз бирәм. (Балалар янына барып утыралар)
Ф.Яруллинның “Шүрәле” балетыннан өзек яңгырый. 
Залга Шүрәле килеп керә. Ул төрле хәрәкәтләр ясап бии, балаларны кытыкламакчы була. 
Алып баручы: Борыны – кәкре кармак, 
Куллары – ботак-тармак. 
Бу кем, кара, күр әле -  
Бу килешсез – 
Балалар: Шүрәле. 
Малай: (Җырлап сорый) Әй, шүрәле, шүрәле, 
Син кайсы авыл җүләре? 
Шүрәле: – Ха-ха-ха, мин җүләр түгел шул, мин акыллы. Имештер минем бабамны Былтыр алдап качкан. Ышанмагыз, әкият ул! Минем бабам иң акыллы, иң башлы Шүрәле булган. Мин үзем дә бик башлы. Курыкмагыз сез миннән, Усал түгел лә мин. Кытыклыйсым килсә дә, Түзәм, бүгенгә мин. 
Балалар янына килеп, тагын яшеренеп кенә кытыкламакчы була. 
– Әйдәгез, кети-кети уйныйбыз. 
Алып баручы: Син кети-кетидән башка берни белмисең икән. Ә безнең балалар беләләр. Әйдәгез әле, балалар, Шүрәле турында җыр җырлап күрсәтик әле.
Балалар башкаруында З.Хөснияр сүзләренә А.Имаев язган “Шүрәле” җыры яңгырый. 
Шүрәле: Ай-яй, бигрәк матур җыр булды әле бу. Мин кешеләрне бүтән кытыкламам, гел җырлап кына йөрермен инде. 
Әй, балалар, белсәгез, 
Мин сезгә бик рәхмәтле, 
Һәрчак шулай Шүрәлегә 
Булыгыз мәрхәмәтле. 
(Балалар янына барып утыра)

Шулвакыт, кулына печән тотып Кәҗә, аның артыннан капчык күтәреп Сарык килеп чыга. Сарык бер читкә барып ята. 
Алып баручы: Бу әкият геройлары безнең тавышны ишетеп килеп җиткәндер инде. Әйдәгез карыйк, дусларым, нишләргә җыеналар икән алар? 
Кәҗә: Безнең Гали мине бигрәк тә ярата инде, гел тәмле печән генә ашатып тора. (Сарык янына килә) 
– Әй, сарыккаем, нишләп ятасың? Әйдә тор, печән ашыйбыз. (Печән ашаган булалар)

“Гали белән Кәҗә” шигыре укыла. 
Кәҗә: Әле ярый, Гали бар, ул булмаса нишләр идек, әбинең дә печәне бетте.
Сарык: Әйдә, урманга барыйк, туйганчы бер үлән ашап кайтырбыз. 
Юл буйлап барганда бүре башын табалар. Икесе дә курка, бер-берсенә: “Син тот, син тот” - диешәләр. 
Кәҗә: Сарык абзый, син көчлерәк, 
Сарык: Син, сакалбай, гайрәтлерәк. 
Башны икәү тотып, капчыкка салалар. Урман эченнән ут күренә. 
Сарык: Әйдә, Кәҗә, бүген шунда барып куныйк 
Ут янына бүреләр дә килә алмас. 
Кәҗә: Әйдә, иптәш, ярар, барсак барыйк инде. 
Учак янында бүреләр утырганны күрәләр, куркып калалар. 
Икесе бергә: И-и-исәнмесез, дуслар, бүре әфәнделәр! 
1 бүре: Ашыйбыз бу икәүне тотабыз да. 
2 бүре: Менә ничек ит таптык боткабызга. 
Кәҗә: Кайгырмагыз, бездә ит күп. Тиз бул, Сарык, капчыктагы бүре башын алып бир. 
Сарык капчыктан бүре башын ала. Бүреләр куркып калалар.
Кәҗә: (ачуланып) Микикики! Микикики! Капчыктагы бүре башы бит унике! Сарык яңадан шул ук башны алып килә. 
1 бүре: Ничек качыйк? Ничек табыйк качу юлын? 
2 бүре: Туктагыз, мин тиз генә су китерим. (Чыгып кача.) 
3 бүре: Туктагыз, мин эзләп кайтыйм булмаса, бик озак торды бу. (Шулай ук чыгып кача) 
Кәҗә белән Сарык: (җырлыйлар)
Сандугачның балалары 
Өздереп сайрый усакта. 
Бүреләр дә качып бетте, 
Куркып Кәҗә-Сарыктан. 
Икәүләшеп бүреләрнең боткасын ашыйлар. 
Сарык: Тамак туйды, әйдә, дускаем, әби белән бабай югалтканнардыр, кайтыйк булмаса. (Чыгып китәләр.) 
Алып баручы: Балалар, таныдыгызмы, бу кайсы әкият геройлары булды? Дөрес, Габдулла Тукайның балалар өчен язган “Кәҗә белән Сарык”, “Су анасы”, “Шүрәле”әкиятләре геройлары безгә кунакка килгән.
Су анасы:  Бүгенге бәйрәмегезгә, 
Буш кул белән килмәдек. 
Сезгә күп-күп кызыклы 
Уеннар алып килдек. 
Шүрәле белән Су анасы балаларга татар халкының “Түбәтәйле” уенын уйнаталар. Балалар түгәрәккә басалар. Бер балага түбәтәй кидерәләр. Татарча бию көе яңгырый. Балалар түбәтәйне чират буенча бер-берсенең башына кидерәләр. Көй туктаганда түбәтәй кемдә кала, шул бала Г.Тукайның шигырен сөйләргә тиеш була. “Кызыклы шәкерт”, “Бала белән күбәләк”, “Безнең гаилә”, ”Елның дүрт фасылы” һ.б. шигырьләрен сөйләтү. 
Алып баручы: Кадерле балалар, сөекле шагыйребезнең гомере бик кыска булса да, ул безгә күпме матур шигырьләр, кызыклы әкият-поэмалар язып калдырган. Ә Г.Тукайга багышлап, шагыйрәбез Зәкия Туфайлова “Тукай абый” дигән менә мондый шигырь язган. Әйдәгез, тыңлап карыйк әле. 
(Бер бала чыгыш ясый) 
Әле укый белмәсәк тә, 
“Туган тел”не җырлыйбыз. 
Бу – Тукай абый бүләге, 
Иң гүзәл бер җыр, дибез. 
Әкиятләр сөйләп, тыңлап 
Телләребез ачыла. 
“Су анасы”, “Шүрәле”ләр – 
Безнең дуслар барысы да. 
Алып баручы: Туган телне яттан сөйләп, 
Үсеп җиткәнбез шулай. 
Барлык татар балалары 
Ярата сине, Тукай. 
Тылсымлы шигырьләреңне 
Укыйбыз кабат-кабат, 
Балачак хыялларына 
Бирәләр алар канат. 
Шүрәлеләр яшәгәнгә 
Ышанмый кемнәр генә. 
Су анасы әкият сөйли 
Серле җәй төннәрендә. 
Апрель җитсә, исемеңне 
Җырына куша тургай. 
Милләтемнең кояшы син 
И моңлы, нурлы Тукай! (М.Разов шигыре) 
– Хөрмәтле тәрбиячеләр, кадерле балалар! Бөек шагыйребез Габдулла Тукайның тууына 125 ел тулуга багышланган кичәбезне “Туган тел” җыры белән тәмамлыйбыз.
